
QO’QON XONLIGINING SHARQIY TURKISTON BILAN SIYOSIY-

IQTISODIY ALOQALARI TARIXI 

 

Hazratqulov Oybek Salimovich 

SamDU Tarix fakulteti 4-kurs talabasi 

 

Annotatsiya: Qo’qon xonligining Sharqiy Turkiston bilan siyosiy-iqtisodiy 

aloqalari tarixi yetarli darajada oʻrganilmagan boʻlib, zero bu davrga oid keng 

manbalar va oʻzaro muntazam aloqalar boʻlishiga qaramasdan, oʻrganilmaganligi 

sababi sifatida ikki sotsialistik davlatlar, ya'ni SSSR va Xitoy davlatlarining 

maqsadlaridan kelib chiqqanligi aniq namoyon boʻladi. Sababi, bu ikki hudud azaldan 

bir-biri bilan boʻgʻliq tarixga ega boʻlib, bu ularning hududiy qoʻshnichilik 

rishtalaridan tashqari bu hududlarda asrlar osha oʻzaro qardosh va dindosh xalqlarining 

yashashi, ularni bir-birlari bilan yaxshi qoʻshnichilik munosabatlarini oʻrnatishga 

sabab boʻlgan edi va bu rishtalarni uzish uchun ikki sotsialistik davlatlar jiddiy 

kirishgan va ularni ayirib, oʻzlarining totalitar rejimida saqlab turishga muyassar 

boʻlgan edi. Shu sababli bu ikki hududning tarixiy aloqalarini toʻlaligicha yoritish 

bugungi tarix fanining zaruratidir. 

Kalit so’zlar: Qo’qon xonligi, Sharqiy Turkiston, siyosiy-iqtisodiy aloqalar, 

tarixiy, geografik va etnografik manbalar, tarixshunoslik. 

Аннотация: История политических и экономических связей Кокандского 

ханства с Восточным Туркестаном недостаточно изучена, поскольку, несмотря 

на наличие обширных источников и регулярных взаимоотношений об этом 

периоде, ясно, что причина ее недостаточной изученности заключается в 

появляются цели двух социалистических стран, а именно СССР и Китая. 

Причина в том, что эти два региона издревле имели историю, связанную друг с 

другом, что, помимо территориально-соседских связей, многовековое 

существование взаимно братских и религиозных народов в этих регионах, 

обусловило установление ими добрососедских отношений. отношения друг с 

другом, и чтобы разорвать эти связи, две социалистические страны серьезно 

вмешались и сумели лишить их и удержать в своем тоталитарном режиме. 

Поэтому современной исторической науке необходимо в полной мере осветить 

исторические связи этих двух регионов. 

Ключевые слова: Коканское ханство, Восточный Туркестан, политико-

экономические отношения, исторические, географические и этнографические 

источники, историография. 

 

Mustaqillikka erishgandan so’ng O’zbеkistоnning haqqоniy va хоlisоna tariхini 

yaratish masalasi ko’ndalang turardi. Zеrо, Sоbiq Ittifоq davrida yurtimiz tariхi 

biryoqlama yaratilgani, tariхiy haqiqatlardan yirоqligi tariхga nisbatan munоsabatni 

o’zgartirishni taqоzо etdi. Birinchi Prеzidеnt I.A.Karimovning bir guruh tarixchi 

olimlar va ommaviy axborot xodimlari bilan uchrashuvidan so’ng uning «Tarixiy 

xotirasiz kеlajak yo’q» nomli asari chop etildi. Bu asar tarix fani rivojida yangidan-

yangi ilmiy yo’nalishlar, tarixga munosabat masalasida yangi qarashlarning paydo 

bo’lishiga asos bo’ldi. I.A.Karimov o’zbеk xalqining tarixiy o’tmishini, uning 

davlatchiligi tarixini o’rganishda yagona ilmiy konsеpsiyaning yo’qligi xususida 

gapirib, tarixchi olimlarni bu sohaga diqqat-e'tiborini yanada kuchaytirishga chaqirdi. 

Asarda ta'kidlanishicha, «o’zlikni anglash tarixni bilishdan boshlanadi. Isbot talab 

bo’lmagan ushbu haqiqat davlat siyosati darajasiga ko’tarilishi zarur». Tarixni 

yoritishda biryoqlamalikka, subyеktiv fikrlarga yo’l qo’ymaslik zarur, «faqat bahs, 

munozara, tahlil mеvasi bo’lgan xulosalargina bizga to’g’ri yo’l ko’rsatadi. 

Tadqiqotga jalb etilgan mavzu garchi bugungi kunga qadar alohida fundamental 

ish sifatida tadqiq etilmagan bo’lsa-da, Qo’qon xonligi va Sharqiy Turkiston o’rtasida 

o’zaro munosabatlarning ayrim tomonlari yoritilgan tadqiqotlar mavjud. Ularni 

yoritilgan jihatlari bo’yicha quyidagi to’rt guruhga ajratish mumkin. Birinchi guruhga 

XIX asrning 70-yillaridan 1917-yilga qadar bo’lgan asarlarni kiritish mumkin. Ikkinchi 

guruh sovet davri adabiyotlaridan tashkil topgan. Uchinchi guruhga mustaqillik davri 

ilmiy izlanishlari kirsa, to’rtinchi guruh xorijiy tadqiqotchilarning asarlaridan tashkil 

topgan. Birinchi guruhga mansub adabiyotlar mualliflari jumlasiga ijtimoiy kelib 

chiqishi, xizmat vazifalari turlicha boʻlgan, XIX asr 70-yillaridan 1917-yilgacha 

boʻlgan vaqt oraligʻida Oʻrta Osiyo xonliklari va Sharqiy Turkiston hududlariga kelgan 

elchi va sayyohlarning koʻrgan va esdaliklari asosida ularning madaniy va iqtisodiy 

hayot koʻrsatgichlarini aks ettirishga harakat qilganlar.  Rossiya imperiyasi harbiy 

xizmatchilari hisoblangan V.V.Velyaminov-Zernov, P.N.Nebolsin, A.Kun, 

A.Xoroshxin, V.V.Nalivkin, A.N.Kuropatkin hamda Sharqiy Turkistonga sayohat 

uyushtirgan M.N.Pevstov, yevropalik sayohatchi va diplomatlar R.Shou, Forsayt, 

Bellyu va boshqalarni kiritish mumkin.  

Shuningdek bu davr Qoʻqon xonligi tarixi va uning tashqi aloqalari tarixining 

ayrim jihatlarini oʻzida mujassamlashtirgan asarlar ham yaratildi. Ular jumlasiga 

V.V.Velyamin-Zernovni kiritish mumkin. U o'zining "Исторические известия о 

Кокандском ханстве от Мухаммад Али до Худаярхана" hamda "Сведения о 

Кокандском ханстве" asarlari bilan rus tarixshunosligiga Qoʻqon xonligi tarixini 

oʻrganishda yangicha qiziqish uygʻotdi. Toʻgʻri, u xonlik hududiga shaxsan tashrif 

buyurgan boʻlmasa-da, ammo xonlikdan kelgan savdogarlardan olgan maʼlumotlari 

asosida tarixiy jarayonlarni tahlil qilib, xonlik tarixiga jiddiy yondashgan.  

Ammo muallif oʻz asarlarini XIX asr oʻrtalaridagi rus hukumatining 

mustamlakachilik siyosati asosida yozgan. Qoʻqon xonligiga doir koʻpgina manbalarni 

qiyosiy tahlil qilib, "Oʻrta Osiyoni, jumladan, Qoʻqon xonligini oʻrganish ruslar uchun 

juda muhimdir" degan jumlani keltiradi. Toʻgʻri, muallif xonlikning Sharqiy Turkiston 

bilan savdo aloqalariga qisqacha toʻxtalgan boʻlsa-da, uning asarlari rus 

tarixshunosligida Qoʻqon tarixini oʻrganishda muhim oʻrin tutishdan tashqari, 

asarlarida xonlikning iqtisodiy ahvoli, ichki va tashqi savdosi, savdo markazlari haqida 

koʻplab maʼlumotlarni berganligi bois qimmatlidir. Rossiya imperiyasining Sharqiy 

Turkistonda konsuli boʻlgan A.N.Kuropatkin, N.N.Petrovskiy, N.Kornilov va 

M.Lastochkinlar hisobotlaridagi maʼlumotlar mavzuni oʻrganishda ahamiyatlidir. 

Yuqorida ismlari keltirilgan va mustamlakachilik gʻoyalari targʻibotchilari boʻlgan 

mualliflar oʻz asarlarida XIX asrda Sharqiy Turkistonning geografiya, oʻlka 

aholisining siyosiy, ijtimoiy-iqtisodiy hayoti xususida ayrim maʼlumotlarni yozib 

qoldirganlar.  

Xususan, ular rus mollarini oʻlkada sotish va bunda "andijonliklar" deya nom 

olgan qoʻqonlik savdogarlardan foydalanish mumkinligi keltirishadi. Ayniqsa, 1876-

1878-yillarda Qashqarda konsul boʻlib ishlagan A.N.Kuropatkinning "Кашгария"deb 

ataluvchi asarida oʻlkadagi xo'jalar qoʻzgʻalonlari, karvon yoʻllari va oʻzaro savdo 

aloqalari haqida qimmatli maʼlumotlar bergan. Sharqshunos olim N.F.Petrovskiy 

Kuropatkin maʼlumotlarini takrorlasa-da, oʻlka tarixi chuqurroq oʻrganish maqsadida 

etnografik tadqiqot olib borgan. Ayniqsa, u oʻlkada yashab qolgan Qoʻqon 

fuqarolaridan ogʻzaki maʼlumotlar va qimmatli qoʻlyozmalarni toʻplashga muyassar 

boʻldi. U boshqa mualliflardan farqli ravishda Qoʻqon xonligi va Sharqiy Turkiston 

oʻrtasidagi karvon yoʻllarini aniqroq tasvirlagan.  

Sharqiy Turkistonga sayohat qilgan M.V. Pevstov ham u yerda yashab qolgan 

qoʻqonlik fuqarolar va ularning bu hududdagi ijtimoiy-iqtisodiy, madaniy hayoti 

toʻgʻrisida baʼzi tarixiy, geografik va etnografik maʼlumotlarni bergan. Jumladan, 18 

yildan beri savdo oqsoqoli boʻlib kelayotgan qoʻqonlik Abdusattor, Nasriddin kabi 

shaxslar haqida koʻpgina maʼlumotlar bergan. Bu davr tadqiqotchilari tomonidan 

Qoʻqon xonligi va Sharqiy Turkiston aloqalari kompleks ravishda oʻrganilmagan 

boʻlib, unda asosan u yoki bu oʻlkaning ijtimoiy-siyosiy hayoti haqida qisqacha 

maʼlumotlar beriladi. Ularning koʻpchiligida Rossiyada ishlab chiqarilgan mollarni bu 

oʻlkalarda sotish uchun karvon yoʻllarini oʻrganish muhimligi keltiriladi. Ammo bu 

ikki hududning siyosiy, madaniy va iqtisodiy aloqalari haqida bu adabiyotlarda 

maʼlumotlar berilmaydi.  

Sobiq sovet davrida ham Qoʻqon xonligi tarixi boʻyicha bir qancha asarlar nashr 

etildi. Ammo xonlik tarixi yuqorida keltirganimdek, Oʻzbekiston tarixining boshqa 

jihatlari kabi kommunistik mafkura tazyiqi ostida sinfiylik nuqtai nazaridan oʻrganildi. 

Bu holat tarixiy voqealikning sohtalashtirilishiga olib keldi. Xususan, Qoʻqon xonligi 

va Sharqiy Turkiston aloqalari tarixi ham sinfiylik nuqtai nazaridan yoritilgan. Ular 

jumlasiga Sharqiy Turkiston xalqlarining Xitoy (Ching imperiyasi) hukumatiga qarshi 

xo'jalar boshchiligidagi qoʻzgʻalonlar yoritilgan asarlarni kiritish mumkin. Sharqiy 

Turkiston va Oʻrta Osiyo xalqlarining oʻzaro aloqadorliga bagʻishlangan ilmiy 

dissertatsiyalar Toshkent yoki Samarqandda emas, "Markaz"ning buyrugʻi bilan 

Moskva yoki Leningraddagi Sharqshunoslik institutlari Ilmiy Kengashlarida koʻrib 

chiqilgan va himoyaga tavsiya etilgan. Natijada bu mavzu yuzasidan Toshkentda olib 

borilgan koʻpgina tadqiqot ishlari yakuniga yetmay qolgan. Ular qatoriga sharqshunos 

olimlar A.A.Semyonov, E.V.Bunakov, N.Baykovalarning tadqiqotlarini kiritish 

mumkin.  

XX asrning 50-80-yillarida X. Ziyoyev, R.N. Nabiyev, L. Duman, V.S. 

Kuznetsov, M. Kutlukov, T.Q. Beysembiyev, V.M. Ploskix, H. Bobobekov, A. Xo'jaev 

kabi olimlar yozma manbalar maʼlumotlari asosida Qoʻqon xonligining turli 

masalalariga oid tadqiqot ishlari olib borishdi. Sharqiy Turkistondagi 1876-yilgi 

Jahongirxoʻja qoʻzgʻalonini tadqiq etgan H.Ziyoyev koʻpgina qoʻlyozma manbalar va 

arxiv hujjatlaridan keng foydalandi. Ilmiy tadqiqot sifatida Moskvada amalga 

oshirilgan bu tadqiqot Qoʻqon xonligi va Xitoy, xususan, Sharqiy Turkiston masalasiga 

oid dastlabki ilmiy tadqiqot boʻldi. Qoʻqonning soʻnggi xoni Xudoyorxonning 

xo'jaligiga asosiy eʼtiborni qaratgan holda, oliy hukmdorning iqtisodiy kuchi, uning 

manbalarini hujjatli materiallar, yozma manbalar asosida koʻrsatib bergan taniqli olim 

R.N.Nabiyevning asarida Qoʻqon-Qashqar oʻrtasidagi savdo va Sharqiy Turkistondagi 

savdoda "andijonliklar"ning rolini yoritib bergan.  

Mustaqillik yillarida Vatan tarixining koʻpgina masalalari qatori Oʻrta Osiyo 

xonliklari, xususan, Qoʻqon xonligi tashqi siyosatiga bagʻishlangan qator asarlar, 

maqolalar yaratildi. Jumladan, sharqshunos olimlar B.Ahmedov va A.Aytboyevlarning 

tadqiqotlarida, Oʻrta Osiyo va Xitoy munosabatlariga oid maqolalarida Qoʻqon xonligi 

va Sharqiy Turkiston oʻrtasidagi siyosiy aloqalarga toʻxtalib oʻtganlar va bu aloqalarni 

oʻrganish muhimligini taʼkidlab oʻtishgan. XX asrda ingliz-amerika tarixshunosligida 

Buxoro, Xiva va Qoʻqon xonliklari tarixi masalariga bagʻishlangan O.Masaliyevning 

tadqiqoti inglizzabon olimlarning Qoʻqon xonligining Xitoy bilan aloqalarida Sharqiy 

Turkistonning bevosita oʻrnini yoritiladi.  

Z.Ilhomovning Qoʻqon xonligining siyosiy hayotida 1863-1865-yillardagi bosh 

vaziri Aliquli amirlashkarning tutgan oʻrniga bagʻishlangan dissertatsiyasida bu 

shaxsning Sharqiy Turkistondagi siyosiy vaziyatni doimiy kuzatib borganligini va oʻz 

maslakdoshi Muhammad Yoqubbekning Sharqiy Turkiston tarixida tutgan oʻrnini 

yoritib berishga bagʻishlangan. Qoʻqon tarixnavislik maktabi vakillari tomonidan 

yaratilgan xonlik tarixiga oid asarlarni manbashunoslik nuqtai nazaridan oʻrgangan 

Shodmon Vohidov doktorlik dissertatsiyasida Qoʻqon xonligi va Sharqiy Turkiston 

oʻrtasidagi siyosiy aloqalarni ilmiy tahlil etishga imkon beruvchi tarixiy maʼlumotlar 

aniq keltiriladi. Toʻrtinchi boʻlimga Qoʻqon xonligi va Sharqiy Turkiston 

munosabatlarini oʻrganishga oʻz hissalarini qoʻshgan xorijiy tarixshunoslar asarlari 

kiritiladi. Jumladan, XX asr 60-yillarida yapon tadqiqotchisi Toro Saguchi "XVIII-

XIX asrlardagi Sharqiy Turkistonning ijtimoiy tarixi" deb nomlangan asarining 

"Qoʻqon xonligining sharqiy savdosi" deb nomlangan boʻlimini faqatgina Xitoy 

hujjatlari asosida yoritgan.  

Unda asosan Qoʻqon xonligining Sharqiy Turkiston hamda Xitoy bilan 1760-

yildan 1820-yilga qadar boʻlgan savdo aloqalari haqida maʼlumot beriladi. Ammo, 

tadqiqotda kamchiliklar ham uchraydi. U Qoʻqon xonligini Xitoy vassali deb ataydi. 

Bu kabi qoʻpol xatolarni xitoylik Lyu Chjisyao, Li Shen kabi tadqiqotchilar ham 

davom ettirgan. Shunday boʻlsada ularning tadqiqotlarida muhim maʼlumotlar ham 

uchraydi. Xususan, Pan Chjipenning "Qo'qon xonligi va Gʻarbiy yurt siyosati" deb 

nomlangan asarida Qoʻqon xoni Muhammad Alixonning Pekinga yuborgan elchisi 

orqali berilgan maktubi va muhri nusxasi berilgan. Xitoy tarixchilari Lan Gan va Gav 

Zixularning asari garchi "Qadimgi uygʻurlar tarixi" deb nomlansa-da, unda XVIII-XIX 

asrlarda Sharqiy Turkistonda kechgan siyosiy va ijtimoiy-iqtisodiy jarayonlar haqida 

soʻz yuritilib, asosan Sharqiy Turkiston va uning asosiy aholisi boʻlgan uygʻurlar 

haqida soʻz yuritilib, Qoʻqon va Sharqiy Turkiston munosabatlari, bu davrda siyosiy 

jarayonlarda muhim oʻrin tutgan Jahongirxoʻja (1824-1828) va Yusufxo'ja (1830) 

qoʻzgʻalonlari qisqacha yoritilib oʻtiladi. Ibrohim Mutaniy boshchiligidagi Sharqiy 

Turkiston ijtimoiy akademiyasining bir guruh uygʻur va xitoy tarixchilari tomonidan 

yaratilgan "Sharqiy Turkistonning qisqacha tarixi"ning ikkinchi boʻlimi Qoʻqon 

xonligi va Sharqiy Turkiston oʻrtasidagi siyosiy aloqalarga bagʻishlangan. Eng muhimi 

asarda Qoʻqon tarixchilari asarida uchramaydigan Sharqiy Turkistondagi qoʻqonliklar 

faoliyati haqida qimmatli maʼlumotlar berilgan. 

XULOSA 

Xulosa o'rnida shuni bayon qilmoqchimanki, Oʻrta Osiyo xonliklari, shu 

jumladan, Qoʻqon xonligi ham har vaqt Sharqiy Turkiston bilan doimiy va har 

tomonlama faol boʻlgan oʻzaro munosabatlarni oʻrnatgan. Zero, bu munosabatlarning 

ildizi qadim davrlarga borib taqalib, bu davrda qoʻqonliklar va sharqiy turkistonliklar 

tomonidan davom ettirilgan va kezi kelganda yanada rivojlantirganlar. Biz ikki tarixiy 

va qardosh o'lka o'rtasidagi munosabatlarni ham iqtisodiy, ham ijtimoiy, ham siyosiy 

va madaniy jihatdan yuritilganligini ko'rishimiz mumkindir. Qoʻqon xonligining 

fuqarolari boshqa davlatlarga nisbatan Sharqiy Turkiston va oʻz navbatida sharqiy 

turkistonliklarning Qoʻqon bozorlarida savdoda yetakchilik qilishining asosiy sababi 

sifatida men bu oʻlka xalqlarining qadim davrdan bir-biriga boʻlgan doʻstligi, qiyin 

davrda begʻaraz ko'magi sifatida bilish mumkin.  

Fikrimning dalili sifatida ilmiy maqolada keltirib o'tilgan tarixiy voqealar, ya'ni 

qardosh uygʻur xalqining xitoyliklar zulmidan qochib Mazkaziy Osiyoga, xususan, 

Qoʻqon xonligiga kelishi va xonlik aholisi va hukumati tomonidan ular iliq kutib 

olinib, yashash va hayot kechirishlari uchun barcha huquqlar berilganini va o'z 

navbatida xuddi shunday yordam va koʻmak Buxoro amiri Nasrullo bosqini davrida 

qoʻqonliklarga koʻrsatilganligini keltirish oʻrinli deb bilaman. Xullas, Qoʻqon xonligi 

tarixi, ayniqsa uning Sharqiy Turkiston bilan boʻlgan oʻzaro koʻp tomonlamali 

munosabatlari tarixini oʻrganish, yoritib berish va jamiyatimizga tanishtirish uchun 

hali tarixchilar oldida anchayin vazifalar mavjuddir. Xonlik tarixida alohida boʻlim 

hisoblanmish ikki hudud aloqalari nafaqat qoʻqonliklar, balki Oʻrta Osiyoning boshqa 

xonliklari taraqqiyotida ham muhim bosqich boʻldi. 

